
 

 

ურთიერთგაგების მემორანდუმი 

 

ამ დოკუმენტის ხელმომწერები თანხმდებიან, რომ მხარს უჭერენ საქართველოს 

კონსტიტუციის შესაბამის დებულებაში ცვლილებას, რომელიც 2020 წლის საპარლამენტო 

არჩევნებისთვის საარჩევნო სისტემის შემდეგ მოდელს განსაზღვრავს.  

საქართველოს პარლამენტი შედგება პროპორციული წესით არჩეული 120 და 

მაჟორიტარული წესით არჩეული 30 დეპუტატისგან. პროპორციული არჩევნებისთვის 

საარჩევნო ბარიერი შეადგენს 1%-ს.  

ჩამკეტი მექანიზმი გამორიცხავს შესაძლებლობას, რომ პროპორციულ არჩევნებში ხმების 

40%-ზე ნაკლების მიმღებმა პოლიტიკურმა სუბიექტმა მიიღოს მთლიანი საპარლამენტო 

მანდატების უმრავლესობა. მანდატების პროპორციული განაწილების წასახალისებლად,  

დამატებითი ჩამკეტი მექანიზმები და შეზღუდვები დადგინდება საარჩევნო 

კანონმდებლობით. 

30 მაჟორიტარული საარჩევნო ოლქის საზღვრები განისაზღვრება საქართველოს 

საკონსტიტუციო სასამართლოს შესაბამისი გადაწყვეტილების და ვენეციის კომისიის 

რეკომენდაციის თანახმად. ამომრჩეველთა რაოდენობის მიხედვით საარჩევნო ოლქების 

გადახრა მათი საერთო საშუალო მაჩვენებლიდან არ უნდა აღემატებოდეს 15%-ს. 

უპირატესობა უნდა მიენიჭოს ოლქების საქართველოს რეგიონების ფარგლებში 

ფორმირებას, თუ ამომრჩეველთა რაოდენობა ამის შესაძლებლობას იძლევა. საარჩევნო 

ოლქების განსაზღვრის ზემოაღნიშნული წესებიდან შეიძლება დაშვებულ იქნეს 

არაუმეტეს სამი გამონაკლისისა უმცირესობათა და მაღალმთიანი მოსახლეობის 

წარმომადგენლობის წასახალისებლად ან უნიკალური გეოგრაფიული საჭიროებების 

გასათვალისწინებლად. 

საპარლამენტო უმრავლესობა საჯაროდ წარმოადგენს საარჩევნო ოლქების განაწილების 

თაობაზე მის წინადადებას საკონსტიტუციო ცვლილების პარლამენტში ინიცირებიდან 

არაუგვიანეს 10 დღისა.  

2020 დან 2024 წლამდე შუალედში ვადამდელი საპარლამენტო არჩევნების დანიშვნის 

შემთხვევაში, პირველი ასეთი არჩევნები ჩატარდება 2020 წლისთვის განსაზღვრული 

წესების შესაბამისად. ყველა მომდევნო არჩევნები ჩატარდება სრულად პროპორციული 

სისტემით, 2024 წლისთვის საქართველოს კონსტიტუციაში ამჟამად განსაზღვრული 

წესის მიხედვით.  

